
Aqqaluaq B. Egede 

Uunga siunnersuut: Nunami inuussutissarsiutinut tunngatillugu 

inuussutissarsiornermik siuarsaaneq pillugu Inatsisartut inatsisaata 

allanngortinneqarneranik Inatsisartut inatsisaat nr. xx, xx. xxxx 2016-imeersoq 

(Aallarnisaasunik ineriartortitsinermik ingerlataqarnermut tapersiisarneq) 

(Inuussutissarsiornermut, Suliffeqarnermut Niuernermut Nunanullu Allanut Naalakkersuisoq) 

Nunatsinni inuussutissarsiutit suulluunniit,-  aningaasarsiornikkut, suliffissaqartitsiniarnikkut, 

kiisalu inuit nunatsinni atugartuussutsikkut siuarsarnissaannut ilapittuutaasinnaasut tamaasa 

Inuit Ataqatigiit-niit tapersersugaraagut. Inuussutissarsiutinik nutaaliorneq, pilersitsineq 

siuarsaanerlu nunatsinni qitiutillugit ineriartortinniarlugit aningaasaliisarnitta siunertaraa. 

Inatsisartut Aningaasanut Inatsisaat aqqutigalugu aningaasaliisarnitta siunertarinngilaa 

nunatsinni inuussutissarsiutinik siuarsaasussat ingerlatseqatigiiffiunissaat. Inuit Ataqatigiit 

eqqarsaatissaqqittutut isigaarput inuussutissarsiornermik siuarsaaneq ullumikkut 

ingerlatseqatigiiffinniit ingerlanneqartoq siunissami qanittumi kommuninut nuullugu 

aaqqissuussisoqarsinnaanersoq. 

Inuit sumiiffimminni ilisimanerpaavaat  inuussutissarsiornikkut periarfissat, nutaaliorfissat 

pilersitassallu suunersut. Inuit majukkaminni piginnaanerat sunillu soqutigisaqarnerat 

kajumissuseqarnerallu aallaavigalugit aatsaat inuussutissarsiornikkut siuarsaaneq 

patajaallisarneqarsinnaavoq. Tamanna Inuit Ataqatigiit-nniit oqallisissatut isummersorfissatullu 

pingaaruteqartuusoq isumaqarpugut. 

Siunnersuut una inuussutuissarsiutinik siuarsaanissamik siunertaqartoq, 

suliffeqarfiliornissamillu pilersaarutilinnut pilerlaanut siuarsaanissamik siunteralik Inuit 

Ataqatigiit-nniit isumaqatigaarput. Pisariaqarsoraarpulli ullumikkut inuussutissarsiutinik 

siuarsaanissatsinni ilusiliisimanerput aamma naalakkersuinikkut isummersorfigineqarnissaa. 

Isumaqaratta inuussutissarsiutinut siuarsaanermut aningaasaliissutigisartakkatta suli 

pitsaanerusumik angusaqarfiusumillu aningaasaliissutaasarnersut nalilersorneqartariaqartoq. 

Inatsisit sinaakkutissallu atuutsitavut tunngavigalugit inuit sumiiffimminni aallarnisaaniarnerat 

assut allaffissornikkut killilersugaasoq tamanit ilisimaneqarpoq. Pisariaqarpoq 

inuussutissarsiutinik suliffeqarfinnillu aallarnisaasartut tikillugit ataavartumillu suleqatigalugit 

inerisaanissaq. Suliffeqarfiit A/S-tut ingerlatseqatigiiffiusut inuussutissarsiutinik 

siuarsaasinnaasutuatut isiginagit kommunini inuit inuussutissarsiutinik siuarsaanissamut 

kajumittut katersuullutik suliffissanik pilersitsiortorsinnaanerat naalakkersuisunit 

soqutigineqarpat, kommunit suleqatigalugit oqaloqatigiinnissamut Inuit Ataqatigiit 

piareersimavugut. 

Siunnersuut naalakkersuisunit saqqummiunneqartoq soqutiginarpoq. Pisariaqarpoq Inatsisartut 

Naalakkersuisullu inuussutissarsiuteqarnikkut siuarsaanissamik siunnerfeqaqatigiillutik 

pitsaanerpaamik suliffissanik pilersitsinissaq anguniarlugu suleriusissamik aamma 

oqaloqatigiissuteqarnissaat. Takisuuliornata Inuit Ataqatigiit-nniit siunnersuut 

Inuussutissarsiornermut ataatsimiititaliamut suliassanngorlugu ingerlatipparput. 


